
[bookmark: _GoBack]Acord de la Mesa del Parlament pel qual s’aprova la versió en occità (aranès) de la Llei 2/2024, del 6 de febrer, de modificació de la Llei 21/2000, sobre els drets d'informació concernent la salut i l'autonomia del pacient, i la documentació clínica


De conformitat amb el que disposen l’article 6.5 de l’Estatut d’autonomia de Catalunya; l’article 4 de la Llei 2/2007, del 5 de juny, del Diari Oficial de la Generalitat de Catalunya, i l’article 7 de la Llei 35/2010, de l’1 d’octubre, de l’occità, aranès a l’Aran, la Mesa del Parlament, en la sessió tinguda el dia 27 de febrer de 2024, ha aprovat la versió en occità, en varietat aranesa, de la Llei 2/2024, del 6 de febrer, de modificació de la Llei 21/2000, sobre els drets d'informació concernent la salut i l'autonomia del pacient, i la documentació clínica, aprovada pel Ple del Parlament en la sessió tinguda el dia 24 de gener de 2024 i publicada en el Butlletí Oficial del Parlament de Catalunya número 758 del 7 de febrer de 2024, i en el Diari Oficial de la Generalitat de Catalunya número 9096, del 7 de febrer de 2024, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya i s’hi inclogui el número i la data de la llei publicada, i també la fórmula de promulgació.

Palau del Parlament, 27 de febrer de 2024


El secretari primer	La presidenta





Ferran Pedret i Santos	Anna Erra i Solà

Lei 2/2024, deth 6 de hereuèr, de modificacion dera Lei 21/2000, sus es drets d’informacion concernent era salut e era autonomia deth pacient, e era documentacion clinica


Preambul

I

En Catalonha, era Lei 21/2000, deth 29 de deseme, sus es drets d’informacion concernent era salut e era autonomia deth pacient, e era documentacion clinica, regulèc peth prumèr còp en Estat espanhòl era possibilitat d’elaborar documents de volontats anticipades pr'amor que tota persona major d’edat damb capacitat sufisenta pogue hèr a saber es intervencions e es tractaments medicaus qu'accèpte o refuse en cas que se tròbe en ua situacion que non pogue exprimir era sua volontat. 

Atau, er article 8.2 dera Lei establís qu'era declaracion de volontats anticipades se pòt formalizar «deuant notari», supòsit entath quau «non cau era preséncia de testimònis», o «deuant tres testimònis majors d’edat e damb plea capacitat d’obrar, des quaus dus, aumens, non pòden auer relacion de tanhença enquiath dusau grad ne èster restacadi per relacion patrimoniau damb er autrejant».

Posteriorament, eth Govèrn, per mejan deth Decrèt 175/2002, deth 25 de junh, peth quau se regule eth Registre de volontats anticipades, creèc aguest registre. Eth decrèt facilite er accès des professionaus implicadi as instruccions exprimides pera persona qu'age emetut era sua volontat anticipada, sense que sigue de besonh era inscripcion des documents en Registre pr'amor que siguen valids.

Per un aute costat, er article 11 dera Lei der Estat 42/2002, deth 14 de noveme, basica reguladora dera autonomia deth pacient e de drets e obligacions en matèria d’informacion e documentacion clinica, establís eth marc normatiu des documents d’instruccions prèvies en uns tèrmes qu'era regulacion catalana en vigor encaishe. Atau madeish, era Lei reconeish que pertòque a cada servici de salut regular eth sòn pròpri procediment pr'amor que, s'ei eth cas, se garantisque eth compliment des instruccions prèvies de cada persona.


II

Era forma qu'era Lei 21/2000 regule era formalizacion deth document de volontats anticipades compòrte diuèrsi empediments burocratics que prejudícien mès es persones mès vulnerables, coma era gent grana e era gent sense recorsi economics. Eth pagament dera notaria o eth requisit de trobar tres testimònis entà formalizar eth document son obstacles insuperables entà fòrça persones.

Era majoria des comunitats autonòmes an legislat e desplegat aguestes previsions e an establit uns requisits mès accessibles qu'es que dispòse era legislacion catalana per çò qu'ei des condicions e eth procediment entà autrejar eth document de volontats anticipades. Per exemple, en Aragon e ena Comunitat Valenciana aguest document se pòt autrejar deuant de sonque dus testimònis, e en Andalosia, Cantàbria, Castelha - era Mancha, era Comunitat Valenciana, Galícia, es Ilhes Baleares, Madrid e Navarra s’a previst que se pogue autrejar deuant eth personau abilitat des centres sanitaris. Aguesta major facilitat ena tramitacion deth procediment a permetut d’incrementar notablament en aguesti territòris eth nombre de persones qu'autregen eth document de volontats anticipades.

En Catalonha, segons donades der Estat, eth percentatge de documents de volontats anticipades autrejadi per cada mil abitants ei de 14,15%, luenh, per exemple, deth 22,36% de Navarra. Açò ei a causa deth hèt qu'es tramits que s'an de seguir entà autrejar e posteriorament enregistrar eth document son complèxes e dificils de complir, dificultat que compòrte un grèuge comparatiu entà fòrça persones que non pòden obtier tres testimònis damb es requisits qu'exigís er article 8.2.b,  pr'amor que se tròben en situacions de solitud o pr'amor que non vòlen hèr conéisher a tresaus circonstàncies que hèn part dera sua intimitat. Aguestes persones son, era grana part, hemnes damb ua situacion economica vulnerabla, entàs quaus eth còst des tarifes notariaus represente un seriós inconvenient, e arténher era fotocòpia compulsada deth document nacionau d’identitat de cadun des tres testimònis, un vertadèr empediment.


III

Pes motius exposadi, se modifique er apartat 2 der article 8 dera Lei 21/2000 entà includir-i ua naua letra damb era quau se reconeish era possibilitat d’autrejar eth document de volontats anticipades deuant es professionaus sanitaris, de manèra qu'aguesti professionaus tanben poguen complir era foncion de testimòni. Aguesta possibilitat permeterà d'accelerar era tramitacion deth document e facilitar-ne er autrejament e era presentacion sense pèrder era deguda rigor ena prestacion deth testimoniatge, tostemp qu'er autrejant sigue ua persona major d’edat, damb capacitat sufisenta e age exprimit es sues instruccions liurament, talament coma exigís er article 8.1 dera Lei.

De hèt, actuaument, qui normaument informe es pacients sus era possibilitat d’autrejar eth document de volontats anticipades, les oriente enes aspèctes e es situacions que conven de tier en compde en redigir-lo e les informe sus es opcions e eth contengut deth document son es infirmièrs e es trabalhadors sociaus sanitaris adscriti as centres d’atencion primària, as centres espitalaris e as centres sociosanitaris. Atau donques, eth hèt de reconéisher as professionaus sanitaris eth papèr de testimòni en autrejament deth document de volontats anticipades non compòrte arren mès que completar damb un continuament logic era foncion que ja prèsten actuaument. Ath madeish temps, aguest reconeishement permeterà d’accelerar era tramitacion dera inscripcion deth document en Registre de volontats anticipades, tramitacion que ja se pòt hèr des des centres sanitaris.

Ath delà, aguesta modificacion a de contribuïr a desburocratizar eth procès assistenciau, a melhorar eth temps dedicat ara atencion des pacients e, en generau, a facilitar as equipes sanitàries era prestacion d’aguesta atencion, pr'amor que damb er augment deth nombre de pacients qu'autregen eth document de volontats anticipades e en tot poder accedir electronicament as documents autrejadi poderàn conéisher mès rapidament e d’ua manèra mès precisa es opcions des persones que suenhen.



Article unic. Modificacion der article 8 dera Lei 21/2001

S’ahig ua letra, era c, ar apartat 2 der article 8 dera Lei 21/2000, deth 29 de deseme, sus es drets d’informacion concernent era salut e era autonomia deth pacient, e era documentacion clinica, damb eth tèxte següent:

«c) Deuant un professionau sanitari der encastre dera atencion primària, espitalària o sociosanitària, preferentament des centres de referéncia entath pacient.»



Disposicions finaus

Prumèra. Efèctes pressupostaris 

Es efèctes economics qu'aguesta lei compòrte enes pressupòsti dera Generalitat son exigibles a compdar der exercici pressupostari posterior ara sua entrada en vigor.


Dusau. Entrada en vigor

Aguesta lei entre en vigor ath cap de dus mesi d’auer estat publicada en Diari Oficial de la Generalitat de Catalunya.

1

image1.jpeg
1N
N

PARLAMENT DE CATALUNYA




